
Formaður leikmannaráðs, Marinó Þorsteinsson, forseti Kirkjuþings, Pétur Hafstein, formaður sóknarnefndar Kársnessóknar, leikmannastefnufulltrúar, góðir gestir. Velkomin til Leikmannastefnu 2010.
Guðspjall morgundagsins er sagan af honum Tómasi. Tómasi, sem átti svo erfitt með að trúa því að Jesús væri upprisinn, efaðist.  Jesús bregst ekki þeim sem efast, fremur en öðrum. Trúin og efinn eru nefnilega systur, jafnvel tvíburar, enda er Tómas stundum nefndur „tvíburi“.  Þeim systkinum kemur ekki alltaf vel saman, fremur en systkinum alla vega og yfirleitt. En sú trú, sem Jesús kennir  er ekki það að gleyma allri skynsemi og  kokgleypa hugsunarlaust kenningar og hugmyndir.  Nei, öðru nær.  Hvað er trú?  Trú er að hafa eitthvað fyrir satt, en hún er líka traust, að treysta, byggja á, reikna með. Trú, orðið er náskylt tryggð og því að vera trúr.  Allt þetta finnum við hjá Tómasi. Og Tómas fékk bænheyrslu, hann fékk að sjá sárin á höndum Krists og síðu. Staðfestingu þess að Jesús hefði í raun og veru liðið kvalir  krossins, hefði í raun og veru dáið, og að hann var raunverulega upprisinn! Að þetta var ekki bara einhver sýn, eða táknræn tjáning andlegra sanninda, heldur raunveruleiki.  Tómas fékk að sjá þessi sár. og hann játaði í þökk og gleði: “Drottinn minn og Guð minn!” 
Jesús gefur okkur tákn og pant sára sinna. Það gerist í altarisgöngunni. Þar sjáum við ekki aðeins í himininn upp heldur og  mein og sár heimsins og mannfólksins, og þau mein eru margvísleg, því miður. Það er kross Krists og sármerki  í samtíð okkar.  Það er auðvelt að gefast upp í vonleysi andspænis neyð heimsins og þrautum. En Kristur er upprisinn! Þessvegna er von. Trúarlíf okkar kristinna manna, bæn og guðsþjónusta, er að setja sér það fyrir sjónir, og styrkjast í voninni, upprisuvoninni, að sigurinn er Krists, kærleikans og miskunnseminnar og því er aldrei til  einskis að hamla á móti hinu illa, gera gott og græða sár. 
Þið, kæru leikmenn og leiðtogar safnaðanna í kirkju Krists á Íslandi. Markmið kirkjustarfsins í sérhverri sókn og prestakalli er að byggja upp, næra og efla trúarsamfélag sem veitir skjól og næringu trúar, vonar og kærleika. Áherslan á uppbygging trúarsamfélagsins er ekki til þess að rækta sinn litla reit sem lokaður trúhópur, sem er vissulega freisting andspænis afskiptalitlum og í besta falli áhugalausum tíðaranda. Heldur raunsætt mat á því hvað þjóðkirkjan hefur fram að færa íslensku samfélagi og menningu. Fjölhyggjan sækir á með sína valkosti. Við sjáum ótal dæmi vaxandi einstaklingshyggju, sjálfdæmishyggju, afstæðishyggju. Og hinn stóri sannleikur er hátt lofsunginn, hið viðtekna viðmið, hin óhagganlega staðreynd sem samtíminn þykist hafa höndlað. 

Við ættum að varðveita hinn heilbrigða Tómasarefa gagnvart ýmsum ýmsum þeim forsendum sem þar eru gefnar. Og leitast við að horfa á sármerki lausnarans og halda tryggð við samfélag hans. Því kristin trú er játuð og iðkuð í samfélagi. Bæn kirkjunnar er í fleirtölu. Iðkun trúarinnar er að þiggja heimboðið í það samneyti sem hinn upprisni Drottinn býður til, og þar ertu aldrei einn. Þar er guðsástin aldrei fráskilin náungakærleikanum, fyrirgefningu, umhyggju um náungann. Þjóðkirkjan er skuldbundin því að efla það samfélag og menningu á Íslandi og í heiminum þar sem þeir þættir eru í fyrirrúmi. 
  Á s.l. Kirkjuþingi og í framhaldi af því hefur verið mikil umræða um skipulag kirkjunnar. Það er vel, við þurfum að ræða það og leita lausna á því viðfangsefni að styrkja stjórn og starfshætti kirkjunnar eftir megni. Við þurfum að vinna að því á hverjum tíma að skoða hvert stefnir varðandi skipan kirkjunnar sem stofnunar og hvernig hinir ýmsu starfsþættir og einingar styðja hver aðra og markmiðum boðunar og þjónustu kirkjunnar.  
Við, leikmenn og vígðir þjónar kirkjunnar höfum sameiginlegra hagsmuna að gæta. Iðulega upplifir maður því miður að leitast er að stilla upp leikmönnum gegn prestum, td. Það á við bæði um presta en ekki síður sóknarnefndarmenn að gleyma því að grunntónninn í kirkjustarfi á að vera samstarf, samráð undir formerkjum virðingar. 

Þjóðkirkjan okkar er opin og rúmgóð , með hátt til lofts og vítt til veggja, með lága þröskulda, en skýran fókus og traust viðmið. 
Einatt finnst mér þegar deilt er á kirkjuna sem horft sé framhjá þeim grundvallarbreytingum sem við höfum gengið gegnum á umliðnum áratugum.  Þjóðkirkjan hefur breyst og biskupsstofa hefur breyst. Verkefni og skyldur prófasta hafa gjörbreyst, það varð helst með lögum 1990 að prófastar fengu skilgreind og lögbundin verkefni og urðu í reynd millistjórnendur með fjárstjórn yfir héraðssjóðum sem gefa mikil og áður óþekkt tækifæri og völd. Sóknirnar efldust til muna með lögunum um sóknargjöld 1985, og þar með hlutu leikmenn í Þjóðkirkjunni meiri völd og áhrif og raunveruleg fjárráð til framkvæmda og starfs. Biskupsstofa hlaut nýja stöðu og aukin verkefni með Jöfnunarsjóði og síðar kirkjumálasjóði og nú eru nánast öll verkefni ráðuneytisins komin þangað. Það hlýtur óhjákvæmilega að hafa í för með sér aukinn mannafla til að sinna þeim verkefnum og þeirri margháttuðu þjónustu sem sóknir og söfnuðir kalla eftir. 

Þjóðkirkjan er lýðræðisleg í uppbygging sinni, þótt nauðsynlegt sé að bæta þar enn og þróa áfram, eins og ávallt. En rétt er að halda því til haga að kosið er til kirkjuþings milliliðalaust af öllu sóknarnefndarfólki í hverju kjördæmi fyrir sig. Allir vígðir þjónar kirkjunnar kjósa fulltrúa vígðra á kirkjuþingi. Og þessir sömu aðilar, sem ábyrgir eru fyrir þjónustunni og forystu í hverri sókn og hverju prestakalli, kjósa einnig héraðsnefndir prófastsdæmanna. Lýðræðishallinn er helst hve atkvæði á bak við kirkjuþingfulltrúa eru fá vegna lítillar þátttöku í kosningum. Það er ástæða til að hafa áhyggjur af því og ætti að vera kappsmál allra sem trúnaðarstörfum gegna á vettvangi Þjóðkirkjunnar að minna á kirkjuþingskosningarnar, hvetja þau sem hafa kosningarétt til að nota hann, og velja traust og gott og dugmikið fólk til Kirkjuþings. 
Hér verður rætt um framtíð Leikmannastefnunnar. Það er ekki í fyrsta sinn sem leikmannastefnan ræðir tilgang sinn og stöðu. Nú fækkar prófastsdæmum ef svo fer fram sem horfir og þá fækkar fulltrúum leikmannastefnu, nema við höfum kjark til að hugsa hlutina alveg upp á nýtt. Fyrir nokkrum árum lagði ég það til að Leikmannastefna yrði raunveruleg samtök sóknarnefnda í landinu og að hver sókn hefði rétt til að senda fulltrúa þangað, eða til vara að sóknir í einu prestakalli kysu sér fulltrúa. Þá væri Leikmannastefnan orðin aðalfundur sóknanna sem hefði því sterkari stöðu gagnvart stjórnvöldum. Ég held við ættum að skoða það módel að nýju.
Að lokum langar mig að minnast á Hjálparstarf kirkjunnar. Ég sótti heim verkefni Hjálparstarfs kirkjunnar í Malavi og Uganda. Malavi er eitt fátækasta land heims. Það er lærdómsríkt að fá innsýn inn í það. Að sjá allan barnaskarann sem hvarvetna safnaðist um okkar hvar sem við komum, mörg báru merki vannæringar, en gleðin var yfirgnæfandi, söngurinn, vonin. Við getum margt lært af hinum fátæku. Dugnaður og sjálfsbjargarviðleitni fólks er aðdáunarvert. Vandamálin eru hrikaleg, en möguleikarnir ótrúlegir, ef tekst að virkja fólkið, styðja konurnar, mennta börnin. Við megum muna að fyrir rúmlega einni öld vorum við í þessum sporum, eitt fátækasta land Evrópu.  Nú erum við með þeim ríkustu, þrátt fyrir efnahagshrun! 
Starf samstarfsaðila Hjálparstarfs kirkjunnar til að hjálpa í neyð og stuðla að bættu lífi og betri framtíð er í einu orði sagt undravert. Ég vil þakka þeim mörgu sóknum um land allt sem hafa stutt Hjálparstarf kirkjunnar með framlögum sínum, og margar juku stuðning sinn í vetur og það hefur gert Hjálparstarfinu kleift að standa við skuldbindingar sínar þrátt fyrir stóraukna þörf hér innanlands, eins og þið þekkið öll. Ég vil líka þakka þeim mörgu sem minnast Hjálparstarfs kirkunnar með gjöfum sínum, „Gjöf sem gleður“, ég sá eigin augum að geiturnar, hænsnin, brunnarnir og kamrarnir sem fólk hér heima gefur, verða til þess að breyta lífi og bæta hag fólksins. Það skal þakkað fyrir hönd hinna ótal mörgu sem njóta. 
Fyrir nokkrum árum stóð ég við gröf Tómasar austur á Indlandi, í Madras. Sagan segir að leið hans hafi legið austur þangað, hann hafi flúið undan ofsóknum og komist á skip sem bar hann til Indlands. Þar vann hann sem smiður, og sagði frá Kristi og leitaðist við að lækna og líkna þeim þjáðu og snauðu að fyrirmynd frelsarans. Konungurinn Gondófarnes ætlaði að reisa sér höll og sendi eftir Tómasi. Ég heyri sagt að þú sért smiður, sagði konungur. Meistari minn var smiður, svaraði Tómas. Ég vil að þú reisir höll sem taki öllum húsum fram. Ég get reist hús sem hæfir almáttugum Guði, svaraði Tómas. Konungur lét hann fá fúlgu fjár til smíðinnar. En verkið sóttist seint. Neyðin var svo mikil, eymdin, skorturinn. Og Tómas vildi létta neyð og lækna meinin. Konungur varð reiður og sagði með þjósti: Hvar er höllin sem ég fól þér að reisa? Tómas benti á hina snauðu og þjáðu sem hlotið höfðu lausn og líkn. Hér er höllin himneska sem hinn almáttugi Guð hefur reist sér, sagði hann. Þá lét konungurinn lífláta Tómas. 
Drottinn minn og Guð minn, það var játning Tómasar er hann mætti hinum krossfesta og upprisna Kristi. Látum þá bæn og játningu leiða okkur og blessa er við höldum veginn fram andspænis vandkvæðum öllum, vitandi að hann hefur sigrað það allt. 
 Leikmannastefna 2010 er sett. Guð blessi störf þess öll, að það verði honum til dýrðar og söfnuði hans til uppbyggingar. 
